
Нарратив – оқиғаны, тәжірибені, өмірлік мәнді әңгімелеу арқылы жеткізу формасы. Қазіргі копирайтинг пен спичрайтингте бұл ұғым storytelling терминімен тығыз байланысты. Алайда қазақ мәдениетінде нарратив жасанды құрал емес; табиғи коммуникация тәсілі; ұрпақтан ұрпаққа білім мен құндылық жеткізудің негізгі жолы болған. Осыған байланысты академик Ә.Қайдар: «Кез келген тілдің қоғамда өзара байланысты үш түрлі қызметі бар. Оның басты қызметі: коммуникативтік, яғни қоғам мүшелерінің өзара қарым-қатынас жасап, бір-бірін түсінуі, пікір алысуы үшін қажетті қызметі. Оның екінші қызметі – көркем шығарма тіліне тән, адам баласына тән образ арқылы ерекше әсер ететін, ләззат сыйлайтын, эстетикалық қызметі. Тілдің бұл қызметі, әрине, қаламгердің шеберлігіне, сөз саптау мәдениетіне байланысты. Ал тілдің үшінші бір қызметі ғылыми терминмен айтқанда, аккумулятивтік қызметі деп аталады. Яғни ол – тілдің ғасырлар бойы дүниеге келіп, қалыптасқан барлық сөз байлығын өз бойына жиып, сақтап, оны келешек ұрпаққа асыл мұра ретінде түгел жеткізіп отыратын игілікті қасиеті. ... Тіл фактілері мен деректері – тұла бойы тұнып тұрған тарих. Сондықтан этностың өткендегі тарихы мен этнографиялық байлығын біз ең алдымен, содан іздеуіміз керек, – деп жазады. Адам өзіне дейінгі жинақталған білім қорын қабылдау арқылы этномәдени қауымдастықтың өмір тәжірибелерін де қабылдайды. Адамның танымдық әрекеті – ақиқат болмысты тануға, қоршаған ортаны түйсініп, жинақталған білімдер негізінде әлемдегі орнын түсінуіне бағытталады. Тіл – сөйлеушінің дүниетаным ерекшеліктерін бейнелейтін құрал, ерекше ұлттық ділдің көрсеткіші, мәдениеттің негізі.
Қазақы нарратив оқиғаға, тағдырға, өмірлік сабаққа негізделеді. Шежіре – ұлттық нарративтің архетипі. Шежіре – тек ру-тайпа тарихы емес,
ол – ұрпақ жады, әлеуметтік тәртіп, моральдық бағдар
қызметін атқаратын нарратив. Шежіреде адам жеке емес, әулетпен, тарихпен, қоғаммен байланыстырыла суреттеледі. Бұл – қазақ дүниетанымындағы «мен» емес, «біз» нарративі. Шежіренің коммуникативтік функциясы:
· тыңдаушыны иландырады;
· «өзіміздікі» сезімін тудырады;
· сенім қалыптастырады.
Қазіргі копирайтингте бұл модель бренд тарихын баяндауда; ұлттық компаниялар имиджін жасауда; әлеуметтік жобаларды таныстыруда
тиімді қолданылады.
Ғибрат – қазақы storytelling өзегі. Ғибрат – оқиғадан алынатын моральдық сабақ. Қазақы әңгімелеуде оқиға жай баяндалмайды; міндетті түрде ғибратпен аяқталады. Бұл ерекшелік қазақ нарративін тәрбиелік; аксиологиялық; бағыттаушы етіп көрсетеді. Қазақ тілді спичрайтингте нақты мысал; өмірден алынған оқиға; соңында ғибрат тыңдаушыға тікелей әсер етеді. Мотивациялық сөздерде абстракт кеңес емес, нақты өмірлік оқиға сенімдірек қабылданады. Оқиға арқылы әсер ету (Storytelling) күші
· логикаға емес,
· эмоцияға әсер етеді;
· тыңдаушыны ішкі түрде қатыстыру арқылы
иландырды.
Қазақ аудиториясы үшін бастан өткен жағдай, тағдыр, қиындық пен жеңіс ең сенімді аргумент болып саналады.
Қазақы оқиға баяндаудың негізгі кезеңдері:
1. Жағдайды суреттеу
2. Қиындық / сынақ
3. Шешім / төзім
4. Ғибрат
Бұл құрылым қазіргі storytelling моделіне толық сәйкес келеді.
Қазақ нарративінде эмоция айқаймен емес, артық пафоспен емес, ішкі толғаныс арқылы беріледі. Бұл эмоция аяныш, үміт, намыс, жауапкершілік
сияқты сезімдерге негізделеді.
Қазақ тілді копирайтингте эмоция
· ұят,
· абырой,
· отбасы,
· жер,
· болашақ концептілері арқылы іске асады. Бұл – агрессивті persuasion-нан жұмсақ, бірақ терең әсер ету моделі.
Қазақы нарратив тарихи жадыға; шежірелік ойлауға; ғибратқа негізделген. Оқиға арқылы әсер ету – қазақ тіліндегі копирайтинг пен спичрайтингтің табиғи әрі ең тиімді механизмі. Ұлттық нарратив пен эмоцияны ескерген мәтін сенімді; қабылдауға ыңғайлы; тағылымды болады.

